
[C3v] S’il n’y vient adoncq apperra
Qu’il a devers vous aucun tort;
Meure s’il a gaigné la mort.
Quant par devant vous le verrez,
Tout vostre courroux luy direz:
S’il se excuse justement
Ayez y bon entendement,
Et s’il ne sesçait excuser
Adoncq le pourrez accuser
À droict, et le faire mourir.
Le Duc
Par mon serment, j’ay grand plaisir
Que m’avez ainsi conseillé.
De ce cas suis esmerveillé:
Point je ne cuyde, par mon ame,
Qu’il ait pensé cestuy diffame,
Ne contre moy tel deshonneur
Qui suis son naturel seigneur.
Pourtant vostre conseil prendray:
Mon messaiger appelleray
Pour aller faire le messaige.
Comment le Duc envoye son messagier devers le Chevalier qu’il vienne parler à luy.

